
Se da plebe fra noî l'infima classe

Pe edûcazion e pë e so idee abitûali

Rassegnâ a se ne vive në so strasse,

Perchè per lê son comme natûrali;

Non è mâveggia, che bon prô ghe fasse

Un vive coscì grammo a-i Esquimali,

Tanto ciù che fra-ô mâ, comme ho zà dito,

Gh'è ô so ben, benchè scarso e circoscrito.

Se ô sô no ô veddan co-a coroña immensa

De viva luxe che vedemmo noî,

Accompagnâ da-ô cado, ch'ô despensa

A vitta a-i animali, a-e ciante e a-e scioî;

A vista pù do mæximo a-i compensa

All'orizzonte circondôu da-i coî

Vaghi e brillanti, che ne da in regallo

Iride fra i vapori o in sce ûn cristallo.

Se lô no gödan mai ûn bello giorno

Gh'han in compenso mille nêutte belle;

Gh'han un çê pe-ô ciù netto e tûtto adorno

De ciù graziose e ciù brillanti stelle,

E uña luña che ricca d'ûn contorno

De lûxe rossa a spicca in mezo a quelle,

Gh'han infin fra-e meteore senza eguale

L'aurora brillantiscima boreale.

Se non han feste nè i divertimenti,

Che ha l'Europeo ne-i teatri e ne-i casin,

Lô trêuvan ô so gûsto e ô so contento

De ciomâ ne-ô so allogio, benchè pin

De rançio, de scottizzo e de relento;

Gûsto e divertimento assæ meschin;

Ma a-e so idee pù meschiñe e limitæ,

E a-i scarsci dexidei proporzionæ!

